
ԽՍՀՄ-ում և մասնավորապես Խորհրդային Հայաստանում արտադրության բոլոր 
միջոցները ազգայնացված էին, գրեթե ողջ սեփականությունը գտնվում էր 
պետության ձեռքում: Արտադրության միջոցների նկատմամբ պետական 
սեփականության կառավարման գործընթացն իրականացնում էին կոմունիստական 
կուսակցությունը և կառավարությունը` հասարակական ընդհանուր արտադրանքը 
բաշխելով հասարակության տարբեր խմբերի և անհատների միջև: Խորհրդային 
ժամանակաշրջանում հասարակության սոցիալ-դասակարգային կառուցվածքի 
սահմանումը ներառում էր հետևյալ երեք բաղադրիչը1. 1. երկու համերաշխ 
դասակարգեր` արդյունաբերության աշխատողներ (բանվոր դասակարգ) և 
գյուղատնտեսության աշխատողներ (գյուղացիներ), 2. շերտեր` 
մտավորականություն, ծառայողներ, զինծառայողներ, հոգևորականներ և այլն, 3. 
ապադասակարգային տարրեր, անօթևաններ, մարմնավաճառներ, պորտաբույծներ: 

Սոցիալիստական հասարակության գոյության վերջին տասնամյակներում երկրի 
սոցիալ-դասակարգային կառուցվածքում տեղի են ունեցել արմատական 
փոփոխություններ: Արդյունաբերականացման քաղաքականության հետևանքով 
արագ տեմպերով աճել է բանվոր դասակարգի, բազմապատկվել է ծառայողների 
թվաքանակը, որոնց շարքերին են դասվել բոլոր տեսակների մտավոր աշխատանք-
ներ իրականացնողները, և կրճատվել է գյուղատնտեսության բնագավառում 
զբաղված աշխատողների քանակը:  

Դասակարգային կառուցվածքի` նման արմատական փոփոխությունների 
շնորհիվ տեղի էր ունենում բանվոր դասակարգի, գյուղացիների և 
մտավորականության մերձեցում, հասարակության ոչ դասակարգային 
կառուցվածքի ձևավորում, որտեղ սկսում էր որոշիչ դեր խաղալ բանվոր 
դասակարգը: Զուգահեռաբար, բանվորների և գյուղացիների գործունեության մեջ 
աճում էր մտավոր աշխատանքի չափաբաժինը2: Այս ամենը սոցիալական 
կառուցվածքի զարգացման որոշակի միտումներ էր պարտադրում: Մի կողմից, տեղի 
էր ունենում սոցիալական խմբերի մերձեցում` սեփականության, միջնակարգ և 
բարձագույն կրության մակարդակի, սոցիալական ապահովության 
հնարավորությունների առումով (անվճար առողջապահություն, կրթություն, 
սոցիալական ապահովագրություն և այլն), իսկ, մյուս կողմից, այս ամենը 
վերաբաշխման համակարգում ձևավորում էր էական տարբերություններ 

                                                 
1 Санжаревский И. И., Титаренко В. А. История, методология и техника исследования проблем общества и 

личности в социологии, Тамбов, 2002. 
2. Народное хозяйство СССР в 1989 г. Статистический ежегодник, М., 1989, (с. 33). 

միջդասակարգային խմբերի միջև` կախված նրանց մասնագիտական, տարածքային 
և զբաղվածության ոլորտի առանձնահատկություններից:  

Խորհրդային Միության փլուզման հետևանքով հայաստանյան հասարակության 
մեջ տեղի ունեցան խորը փոփոխություններ, որոնք էապես անդրադարձան նաև նրա 
սոցիալական կառուցվածքի վրա: Տնտեսական փոփոխությունները նախադրյալներ 
են ստեղծում բնակչության ուրբանիզացված միջին դասի ձևավորման համար, որն 
ունի տնտեսական առանձնահատուկ վարքագիծ, ապրելակերպ, արժեհամակարգ և 
քաղաքական նախապատվություններ:  

Արդի հասարակության դասակարգային կառուցվածքի վերլուծության համար 
կարևորագույն նշանակություն ունեն հասարակության սոցիալ-տնտեսական 
զարգացման մակարդակը և նրա սոցիալական կառուցվածքի տարրերի 
հարաբերակցությունը3: Ժամանակակից աշխարհում հետարդյունաբերական 
հասարակության  կայացումը տեղի է ունենում տարբեր եղանակներով` կախված 
տվյալ պետության զարգացման փուլից, ինչպես նաև` հետարդյունաբերական 
հասարակության զարգացման գործընթացի որոշակի պայմաններից4: Եթե 
արևմտյան երկրներում հետարդյունաբերական հասարակության համար բնորոշ 
դասակարգային կառուցվածքը սկսել է ձևավորվել XX դ. կեսերին, 
կապիտալիստական հասարակարգի պայմաններում, և դրա կայացումը տեղի է 
ունեցել էվոլյուցիոն ճանապարհով` պայմանավորված տեղեկատվական 
տեխնոլոգիաների ներմուծմամբ ու զարգացմամբ, ապա հետխորհրդային 
հասարակություններում այդ գործընթացները տեղի են ունեցել 1990-ական թվա-
կաններից սկսած` պայմանավորված սոցիալիստական հարաբերությունների 
վերացմամբ և համակարգի լուծարմամբ, ինչպես նաև շուկայական տնտեսության 
գործառման սկզբունքների ներմուծմամբ և սոցիալական ոլորտի քաոսային 
ապակառուցմամբ5:  

Պետական գույքի սեփականաշնորհման գործընթացի հետ միաժամանակ 
երկրում տեղի էր ունենում հասարակության` արտադրության միջոցների 
սեփականատերերի և վարձու աշխատուժի մասնատում, որի ընթացքում ի հայտ 
եկան և խորացան բևեռացման6 նոր տեսակները: 1991 թ. «բուրժուազիան» անջատվեց 
կուսակցական նոմենկլատուրայից և ստացավ սեփականատերերի նոր կարգավի-
ճակ, որոնց այսօր ընդունված է անվանել «օլիգարխ»: Այս ամենը վկայում էր 
                                                 

3 Кумпен А. А. Классовая структура современного российского общества, СПб., 2010. 
4 Российский статистический ежегодник, 2007, М., 2007, с. 87. 
5 Народное хозяйство СССР за 70 лет. 1922-1982. Юбилейный статистический ежегодник, М., 1987. 
6 «Բևեռացում» ասելով` հասկանում ենք դասակարգերի միջև այնպիսի հարաբերություններ, երբ 

հասարակության վերին շերտերը ձգտում են պահպանել և ավելացնել իրենց ազդեցությունը 
տնտեսական, քաղաքական ու սոցիալական կապիտալի բաշխման ոլորտներում՝ հասարակության մեջ 
առանցքային դիրքերի մենաշնորհի ձեռքբերման, բարիքների բաշխման լծակներին մոտ գտնվելու միջո-
ցով, ինչը նրանց թույլ է տալիս վերահսկել այդ բարիքների հասանելիությունը այլ խմբերի համար և 
սոցիալական հեռավորություն պահպանել այդ մեծամասնությունից: 

տարաբնույթ տնտեսության ձևավորման արմատական փոփոխությունների, 
կառավարման նոր ձևերի զարգացման և, հետևաբար, սոցիալ-դասակարգային 
կառուցվածքի վերափոխման մասին: 

Հետխորհրդային Հայաստանում դասակարգային կառուցվածքի տարրերի 
տարանջատման միտումների հետ սկսվեց նաև դրանց ինտեգրման գործընթացը` 
էական հատկանիշներով նմանվող սոցիալական խմբերի և շերտերի միավորումը, 
որի հետևանքով սկսեցին ձևավորվել հետարդյունաբերական հասարակությանը 
բնորոշ դասակարգեր: Էական հատկանիշների մեջ առաջնային դեր էին խաղում 
սեփականության առկայությունը, իշխանական կառույցներում 
ներկայացվածությունը և եկամուտների չափը: Եթե խորհրդային հասարակության 
շերտավորման մեջ որոշիչ դեր ունեին պաշտոնը և վարչական կարգավիճակը, 
իշխանական համակարգում զբաղեցվող դիրքը և կառավարման մակարդակը, ապա 
այժմ վճռորոշ դերը ստանձնել են սեփականությունը և եկամուտը7: Այս անվերա-
հսկելի և չկառավարվող փոխակերպումների հետևանքով տեղի ունեցավ 
հասարակության բևեռացում: Հետխորհրդային հասարա-կությանը բնորոշ 
բևեռացումը և սոցիալական անհավասարության կտրուկ աճը առաջացան ոչ 
այնքան հետարդյունաբերական հասարակությանն անցմամբ պայմանավորված 
օբյեկտիվ պատճառներով, որքան հասարակությունը դեպի կապիտալիզմի 
վերականգնում ուղղորդելու պատճառով: 

1990-ական թթ. իրականացված շուկայական բարեփոխումները, պետական գույքի 
սեփականաշնորհումը, իշխանական հարաբերությունների վերաբաշխումը 
հանգեցրին սեփականության և մասնագիտական բնութագրիչների վրա հիմնված 
սոցիալական նոր տարբերակմանը: Ներկայումս լայնորեն ընթացող այդ 
գործընթացը ոչ միայն սահմանեց բնակչության սոցիալական խմբերի և շերտերի 
ձևավորումը, այլև էականորեն ձևափոխեց հիմնական սոցիալական ուժերի 
հավասարակշռությունը: Այս ամենն արտահայտվեց հասարակության նոր 
դասակարգերի ձևավորման, սոցիալական անհավասարության խորացման և 
բնակչության շերտավորման գործընթացներում: Առաջացավ տնտեսության 
մասնավոր հատվածը, որը ենթարկվում էր շուկայական օրենքների անվերահսկելի 
կարգավորմանը, աճեց հորիզոնական և ուղղահայաց սոցիալական շարժունութ-
յունը, փոխվեց սոցիալական կարգավիճակի բաղադրիչների հարաբերական 
կարևորությունը8: 

Սոցիալական տարբերակման հետագա գործընթացը տեղի է ունենում նաև 
աշխատուժի կրթական մակարդակի աճի և ոչ ֆիզիկական աշխատանք կատարող 
մասնագետների խավի աճի շնորհիվ: Սակայն հետխորհրդային 

                                                 
7 Заславская Т. И. Трансформация структуры российского общества (Куда идет Россия? (Трансформация 

постсоветского пространства, М.,1996, вып. З, с. 18). 
8 Тихонова Н. Е. Социальная структура современной России (Свободная мысль, 2007, N 11, с. 43). 

ժամանակաշրջանում տեղ գտած տնտեսական փոփոխությունները լուրջ հարված 
հասցրին միջին դասի ընտանիք- ներին` կորստի մատնելով վերջիններիս 
աշխատատեղերն ու խնա-յողությունները: Առողջապահության ոլորտի 
բարեփոխումները նույնպես էապես անդրադարձան միջին դասի կենսամակարդակի 
և ապրելակերպի վրա: Զրկվելով պետական ֆինանսավորումից` առող-
ջապահությունը սկսեց գործել շուկայական օրենքներին համապատասխան` 
դառնալով անմատչելի ոչ միայն աղքատների, այլ նաև միջին դասի 
ներկայացուցիչների համար: Դրա հետևանքով անգամ բավական բարեկեցիկ 
կենսամակարդակ ունեցող ընտանիքները, բախվելով բժշկական ծառայություններից 
օգտվելու անհրաժեշտությանը, կանգնում են ֆինանսական լուրջ խնդիրների առջև, 
որոնք երբեմն կարող են նրանց դուրս մղել միջին դասից: 

Վերոհիշյալ գործընթացների հետևանքով Հայաստանում ձևավորվել է ընդարձակ, 
հասարակության 61.4%-ը կազմող միջին դաս, որը, սակայն, ձևավորվել է 
ինքնաբուխ, տարերայնորեն և առանց պետության նպատակային միջամտության ու 
վերահսկողության: Առկա միջին դասն իրեն հատուկ բոլոր դասական 
բնութագրիչներով` կրթություն, զբաղվածություն, արժեհամակարգ, ապրելակերպ, 
իշխանամետ դիրքորոշում, այնուամենայնիվ, սահմանափակ չափով է մասնակցում 
հասարակության մշակութային կյանքին և, հետևաբար, ոչ բավարար 
մասնակցություն ունի հասարակության մշակութային նկարագրի 
կատարելագործմանը, անվստահությամբ է լցված սոցիալական ինստիտուտների 
գործառնության նպատակների ու միջոցների հանդեպ, իսկ 
ամենաանհանգստացնողն այն է, որ միջին դասը կողմնորոշված է արտագաղթելու 
Հայաստանից. ազգային ինքնությունը և հայրենասիրական մղումները այնքան էլ 
ազդեցիկ գործոն չեն միջին դասի համար, ինչը կարող է վտանգել հայաստանյան 
հասարակության կայուն զարգացման հնարավորությունները: Միջին դասի 
ձևավորման, կայունացման և զարգացման առումով առաջնային կարևորություն 
ունի պետության քաղաքականությունը: Հայաստանը կանգնում է սոցիալական 
արդարության և հավասարության սկզբունքների զուգահեռ իրագործման, ինչպես 
նաև բևեռացման հաղթահարման ու կրկին ձևավորվող դասակարգերի 
առճակատումը մեղմելու անհրաժեշտության առջև: Այս խընդիրները կարող են 
լուծվել ոչ թե այլ երկրների փորձի կրկնօրինակման միջոցով, այլ տվյալ 
հասարակության պատմամշակութային առանձնահատկությունների և 
ժամանակակից զարգացումների ուսումնասիրության ճանապարհով:  

Այսպիսով, ժամանակակից հայաստանյան հասարակության սոցիալական 
կառուցվածքի վերափոխումը, մասնավորապես միջին դասի ձևավորումը ընթացքի 
մեջ են և կարիք ունեն շատ ման-    րակրկիտ պետական ու գիտական 
միջամտության: Հայաստանի հասարակության վերաձևավորման արդյունքները 
վկայում են սոցիալական ոլորտի պետական կարգավորման անհրաժեշտության 
մասին, այն է` վերահսկողություն ֆինանսական հոսքերի և եկամուտների բաշխման 

ուղղությամբ, հարկային արդար քաղաքականություն, բյուջեի միջոցների 
վերաբաշխում բնակչության տարբեր սոցիալական խմբերի միջև, պետության 
հավասարակշռված մասնակցություն շուկայական հարաբերություններում, 
սոցիալական ոլորտի և մարդու զարգացման առաջնահերթ նպատակադրում 
(կրթություն, գիտություն, մշակույթ), բարձր որակավորմամբ մասնագետների 
պատրաստում և այլն: 

Միջին դասի ձևավորման գործընթացը Հայաստանում միանգամայն 
առանձնահատուկ բնույթ ունի: Հարկ է նշել, որ միջին դասը ձևավորվում է որպես 
հարուստների (իշխող կամ վերին դասի), մասնավորապես, այսպես կոչված, 
օլիգարխների տնտեսական գործունեության արդյունք, նրանց տնտեսական դիրքերի 
կայունացման պահանջի շնորհիվ: Հսկայական տնտեսական կապիտալ ունենալով` 
հարուստները ձգտում են այն պահպանել և ավելացնել, ինչի համար անհրաժեշտ են 
մասնագիտական կադրեր (խոսքը նոր մասնագիտությունների մասին է` 
շուկայագետներ, մենեջերներ, մարդկային ռեսուրսների կառավարման ոլորտի, 
հասարակայնության հետ կապերի մասնագետներ և այլն), որոնք մասնագիտական 
ծառայությունների մատուցման դիմաց համապատասխանաբար վարձատըրվում են: 
Սեփական բիզնեսի զարգացման անհրաժեշտությունից ելնելով՝ նրանք նպաստում 
են մասնագետների խավի աշխատավարձերի բարձրացմանը: Մասնագետների մի 
էական զանգված «սպասարկում է» հարուստներին` ապահովելով մասնավոր 
ոլորտի կազմակերպությունների գրագետ կառավարումն ու բարգավաճումը: Դրա 
շնորհիվ մասնագետներն ապահովվում են աշխատանքով, եկամտով և, հետևաբար, 
միջին դասին համապատասխան ապրելակերպով, ունեն անընդհատ աճող 
պահանջմունքներ, ինչպես նաև ներկայիս տնտեսական ու քաղաքական 
համակարգի պահպանման հակումներ, թեև նրանք հաճախ բացահայտ 
քննադատական դիրքորոշում են հնչեցնում9: Միջին դասի ձևավորման 
գործընթացում կարևոր դեր ունի նաև միջազգային կազմակերպությունների 
գործունեությունը Հայաստանում: Վերջիններս հսկայական միջոցներ են ներմուծում 
Հայաստան, որոնց մի մասն ուղղվում է դարձյալ մասնագետների, փորձագետների 
վարձատրությանը: Այս մասնագետների խումբը նույնպես մտնում է ժամանակակից 
հայաստանյան միջին դասի կազմի մեջ` նրանց համապատասխան 
կենսամակարդակի և ապրելակերպի հնարավորություններ, ինչպես նաև 
տնտեսական կարգավիճակի ու քաղաքացիական դիրքորոշումների կայուն 
զարգացման երաշխիքներ ապահովելով: 

Պետական ապարատի պաշտոնյաները, որոնք կատարում են շատ կարևոր 
գործառույթ` ուղղված տնտեսության զարգացման խթանմանը և ազգաբնակչության 
սոցիալական վիճակի բարելավմանը, նույնպես մտնում են ժամանակակից 
                                                 

9 Այս մասին տե՛ս Մելքումյան Յու. Գ., Միջին խավի առկայության հարցը Հայաստանում (ՀՀ ԳԱԱ 
Լրաբեր հասարակական գիտությունների, 2011, N 4, էջ 136-137): 

Հայաստանի միջին դասի մեջ: Նշված նպատակների իրականացման համար 
անհրաժեշտ են մասնագիտական լուրջ պատրաստվածություն և բյուրոկրատական 
համակարգի առկայություն: Անշուշտ, այս խմբի ներկայացուցիչները դեռևս 
բավարար չեն վարձատրվում, սակայն ունեն այլընտրանքային եկամտի 
հնարավորություններ (օրինակ՝ ընդգրկվել տեղական ու միջազգային տարբեր 
հասարակական կազմակերպությունների ծրագրերի մեջ` որպես փորձագետներ, չի 
կարելի բացառել նաև կոռուպցիոն գործունեությունը) միջին դասին 
համապատասխան ապրելակերպ և մակարդակ ապահովելու համար: 
Հատկանշական է, որ միջին դասի վերոհիշյալ երեք խմբի ներկայացուցիչները, 
լինելով բարձրագույն որակավորում ունեցող մասնագետներ, համապատաս-
խանաբար նաև մտավոր կապիտալի կրող են: 

Սեզոնային արտագնա աշխատանքը միջին դասի կազմավորման ևս մեկ եղանակ 
է: Բազմաթիվ ընտանիքներ Հայաստանի գրեթե բոլոր բնակավայրերում տարիներ 
շարունակ սեզոնային բաժանության մեջ են ապրում` սեփական գոյությունը և 
կենսամակարդակը ապահովելու համար: Համայնքային մակարդակում այդ 
ընտանիքները առավել ապահովվածներն են` արտերկրից անվերահսկելի ձևով 
ներկրվող միջոցների շնորհիվ: Իհարկե, սեզոնային միգրացիան ունի նաև 
բացասական հետևանքներ. բազմաթիվ ընտանիքներ պարզապես քայքայվում են 
սեզոնային միգրացիայի պատճառով: Սակայն տվյալ ուսումնասիրության 
շրջանակում մեր ուշադրության կենտրոնում են այն ընտանիքները, որոնց 
անդամներից մեկը` սովորաբար ընտանիքի գլխավորը, աշնան, ամռան և գարնան 
ամիսներին բացակայում է` մեկնելով Ռուսաստան (96.8%10)` բանվորական 
աշխատանքներ կատարելու նպատակով, իսկ արտերկրում վաստակած եկամտի 
հիմնական մասը ուղարկում է Հայաստան` ընտանիքի գոյությունը ապահովելու 
համար` ապահովելով նաև ընտանիքի` միջին դասին պատկանելությունը հայաս-
տանյան չափանիշների համաձայն: 

Նշվածներից բացի, միջին դասի ձևավորման կարևոր նախապայման են նաև 
տեղեկատվական տեխնոլոգիաների զարգացումը և տարածումը Հայաստանում. 
դրանք ոչ միայն նոր տիպի բարեկեցության հիմք են, այլև վաստակելու նոր 
հնարավորություններ են ընձեռում, ինչպես նաև միջին դասի համար այդքան ան-
հրաժեշտ քաղաքացիական հասարակություն կառուցելու, զարգացնելու հեռա-
նկարներ են ստեղծում: Միջին դասի ձևավորման մասին վկայում է նաև 
քաղաքացիական հասարակության գործառնությունը ՀՀ-ում: Բազմաթիվ 
քաղաքացիական նախաձեռնություններ գնալով ավելի լուրջ են ընկալվում և 
կատարելագործվում են` արդյունավետ ազդեցություն թողնելով հասարակության 
տարբեր ինստիտուտների գործառնության և զարգացման վրա: 

                                                 
10 http://www.armstat.am/file/article/poverty_2011a_2.pdf, էջ 24 (22.01.2012, 20:49): 

Սոցիալական կառուցվածքի փոփոխությունների կառավարումը ենթադրում է 
պետական մարմինների նպատակաուղղված գործունեություն` միտված 
հասարակության սոցիալական կառուցվածքի վերափոխմանը: Կառավարման նման 
տեխնոլոգիաների կիրառությունը ենթադրում է նաև տնտեսական ու քաղաքական 
համակարգերի փոփոխություն: Փոփոխությունների արդյունավետությունը կախված 
է կայուն հասարակության և սոցիալական աջակցության մշակված համակարգի 
ստեղծմանն ուղղված քաղաքականությունից: 

Գիտականորեն հիմնավորված և հասարակության հրատապ կարիքներին 
համապատասխանող` հավասարակշռված սոցիալական քաղաքականության 
բացակայության պայմաններում ներկայիս հայաստանյան հասարակության 
սոցիալական կառուցվածքի փոփոխությունները հանգեցրել են բնակչության 
շերտերի կտրուկ տարբերակմանը: Հասարակության կայունացմանն ու բարեկեցութ-
յան մակարդակի կայուն բարձրացմանը խոչընդոտում է պետական կարգավորման` 
ժամանակակից տեխնոլոգիաների ու զարգացման հըստակ ուղղվածության 
բացակայությունը: 

Հայաստանում հասարակության շերտավորման փոփոխությունների 
կառավարման վերլուծությունը վկայում է այն մասին, որ կայուն հասարակություն 
ստեղծելուն ուղղված պետական իշխանության գործունեությունը կատարվում է 
առանց գիտականորեն հիմնավորված մոտեցման: Պետական պաշտոնյաների 
կողմից միջին դասի ստեղծման, աղքատության հաղթահարման, սոցիալական 
աջակցության վերաբերյալ հնչեցվող դրույթները չունեն գիտական հիմք, և 
սոցիալական իրականությունը հեռու է իդեալական պատկերացումներից: 

Հասարակության սոցիալական կառուցվածքի պետական կառավարման 
հնարավորությունը սոցիոլոգներին և սոցիալական ոլորտի այլ մասնագետներին թեժ 
քննարկումների ու բանավեճերի առիթ է տալիս: Այդուհանդերձ, շերտավորման 
փոփոխությունների կառավարումը սոցիալական ոլորտի կառավարման եղանակ է և 
հիմնվում է օբյեկտիվ կանոնների վրա: Հայաստանի հասարակության սոցիալական 
կառուցվածքին բնորոշ է տնտեսական անհավասարության բարձր մակարդակը, որի 
հետևանքները հանգեցնում են հասարակության առանցքային սոցիալական 
հիմնախնդիրներին: Տնտեսական ու սոցիալական քաղաքականության 
տեսանկյունից դրանց արդյունավետ հաղթահարման նախապայմաններից մեկը 
տնտեսական շերտավորման մասին ամբողջական և համապարփակ պատկե-
րացումների ձևավորումն է: 

Թեև ժամանակակից Հայաստանի միջին դասին բնորոշ են կրթական, 
զբաղվածության, սեփականության բոլոր դասական չափանիշները, սակայն միջին 
դասի կենսակերպը, մշակութային նկարագիրը, լեզվական դիսկուրսը և վարքը 
դեռևս ձեռք չեն բերել միասնական կայուն բնութագրիչների որակ: Ներկայիս միջին 
դասում ներկայացված են վարքի մոդելներ ու ոճեր, որոնք ժառանգվել կամ փոխ-

առվել են տարբեր համակարգերից ու մշակույթներից, ուստի դրանք միմյանց հետ 
միշտ չեն համադրվում ներդաշնակորեն:  

Հասարակության սոցիալական կառուցվածքի նկարագրված դինամիկան 
պահանջում է պետության կողմից շերտավորման գործընթացների կառավարում: 
Այն պետք է ուղղված լինի կայուն հասարակության ձևավորմանը, որտեղ էական 
տեսակարար կշիռ կունենա միջին դասը: Միջին դասի ձևավորմանը, պահպանմանը 
և զարգացմանն ուղղված սոցիալական քաղաքականության և տնտեսական 
միջոցառումների մշակումը կապահովի հասարակության կայունություն: Նշված 
բովանդակային միջոցառումներին համընթաց անհրաժեշտ է իրականացնել նաև 
միջին դասի տարբեր խմբերի` համարժեք իմիջի ձևավորմանն ուղղված 
միջոցառումներ` հասարակության մեջ նրանց դերի արժևորման և գործունեության 
ու ապրելակերպի ընդունելի, արդյունավետ մոդելների տարածման նպատակով: 
Միջին դասի առջև ծառացած տնտեսական, սոցիալական ու մշակութային 
հիմնախնդիրների լուծման երաշխավորումը կառավարության առանցքային 
խնդիրներից մեկն է: Ուսումնասիրությունները հնարավորություն են տալիս 
Հայաստանում միջին դասի ձևավորման, պահպանման, կայունացման և 
զարգացման ուղղությամբ ռազմավարական առաջարկություններ մշակել: Միջին 
դասի կայունության ռիսկերը պայմանավորված են անհավասարությամբ, աշ-
խատավարձից կատարվող պահումներով, աշխատանքային լրացուցիչ 
պարտականություններով ու պահանջներով, աշխատանքային ու տնային 
պարտականությունների համատեղման անհրաժեշտու- թյամբ: Հասարակության 
մեջ իր դիրքն ու դերը պահպանելու միջին դասի դժվարությունները 
պայմանավորված են նաև գործատուների մասնագիտական աճող պահանջներով: 
Տեխնիկական առաջընթացը, աշխատավայրում համակարգչայնացման ընդլայնումը 
ավելացրել են գործատուների կողմից ներկայացվող մասնագիտական պահանջները, 
սակայն սա հարթ և շարունակական գործընթաց է:  

Անհրաժեշտ է միջին դասի ընտանիքների համար ապահովել առաջնային 
անհրաժեշտություն ներկայացնող ապրանքների ու ծառայությունների 
հասանելիություն ու մատչելիություն, այդ թվում` երեխաների խնամքի, 
բարձրագույն կրթության, կենսաթոշակային ապահովում և որակյալ բժշկական 
ծառայություններ ստանալու հնարավորություններ: 

Կառավարության գործունեության մեջ առաջնահերթ խնդիր է աշխատատեղերի 
ստեղծումը միջին դասի համար և աշխատողների սոցիալական պաշտպանության 
համակարգի զարգացումը` կարգավորելով «ազատ անկման» մեջ գտնվող 
տնտեսությունը: Մի կողմից, այսօր աշխատաշուկայում պահանջարկ ունեն 
բարձրագույն կրթություն և բարձր որակավորում չպահանջող 
մասնագիտությունները` մատուցող, վաճառող, վարորդ, վարսահարդար և այլն: 
Մյուս կողմից, միջին դասին բնորոշ է կրթական բարձր մակարդակը և կրթության 
շարունակականության գիտակցումը, ինչպես նաև կրտսեր սերնդի` կրթության 

հանդեպ հատուկ վերաբերմունքը, որն ապահովում է միջսերնդային վերընթաց 
սոցիալական շարժունություն: Արդար փոխհատուցմամբ և կայուն եկամտով 
բարձրորակ աշխատատեղերի հասանելիությունը առանցքային գործոն է ուժեղ 
միջին դաս ձևավորելու հարցում: Միջին դասի աշխատանքային տարիքի ընտանիքի 
համար բարեկեցության ապահովման կարևորագույն նախապայման է 
աշխատավարձը, ուստի բարձրորակ աշխատատեղերի հասանելիությունը 
արդարացված փոխհատուցմամբ, եկամտով և կայուն արտոնություններով միջին 
դասի զարգացման կարևորագույն գործոն է:  

Զբաղվածության ապահովմանը և աշխատատեղերի ստեղծմանը զուգընթաց 
առաջ է գալիս այնպիսի շարունակական խնդիր, ինչպիսին է աշխատանքային և 
ընտանիքի անդամներին (երեխային, տարեցին, հաշմանդամին) խնամելու 
պարտականությունների համադրման և հավասարակշռություն ստեղծելու համար 
պետության աջակցությունը միջին դասի ընտանիքներին։ Ժամանակի 
պահանջներից ելնելով` միջին դասին հարիր կենսամակարդակ ապահովելու 
համար եկամտի մեկ աղբյուրը բավարար չէ. չորս հոգուց բաղկացած միջին դասի 
ընտանիքին անհրաժեշտ է առնվազն եկամտի երեք աղբյուր, իսկ այս դասի 
ներկայացուցիչներից շատերը ստիպված են հիմնական աշխատանքը համատեղել 
այլ զբաղվածության հետ` ընտանիքին պատշաճ կենսամակարդակ ապահովելու 
համար: Հաշվի առնելով վերջիններիս համար ընտանեկան արժեքների 
գերակայությունը՝ ընտանիք ստեղծելու և երեխաներին պատշաճ ձևով խնամելու և 
դաստիարակելու, տարեց ծնողներին խնամելու անհրաժեշտությամբ, պետական 
աջակցության այս նպատակադրումը շատ կարևոր է: Միջին դասի բազմաթիվ 
ընտանիքներում ծնողներից մեկը ընտանիքի կերակրողն է, իսկ մյուսը` խնամողը: 
Այս համատեքստում ընտանիքի տնտեսական կայունությունը էապես կախված է այն 
քաղաքականությունից, որը նպաստում է աշխատանքի և ընտանիքի անդամների 
խնամքի պարտականությունները հավասարակշռելու հնարավորության 
ապահովմանը:  

Միջնակարգ–մասնագիտական և բարձրագույն կրթության մատչելիության 
ապահովումը նույնպես միջին դասի ձևավորման կարևոր բաղադրիչ է: 
Հետազոտության արդյունքների համաձայն, կրթական բարձր մակարդակը, 
մասնավորապես բարձրագույն կրթությունը արդեն իսկ էապես նվազեցնում են 
աղքատ շերտում հայտնվելու ռիսկերը: Ուստի անհրաժեշտ է կանխարգելել 
ընտանեկան եկամուտների կրճատման և կրթական վարձերի աճի ազդեցությունը 
միջին դասի տեսակարար կշռի և կրթական բնութագրիչների փոփոխության վրա:  

Կենսաթոշակային տարիքի մարդկանց սոցիալական ապահովությունը նույնպես 
միջին դասի կայունության երաշխիք է, որը կանխարգելելում է տարիքի, թույլ 
առողջության և անաշխատունակության պատճառով միջին դասից ներքև՝ 
աղքատության մեջ հայտնվելու ռիսկերը: Հետազոտության արդյունքները վկայում 

են, որ Հայաստանի ներկայիս կենսաթոշակային ապահովագրության համակարգը չի 
ապահովում միջին դասին հարիր կենսամակարդակ կենսաթոշակային տարիքի 
մարդկանց համար: Այնինչ այն մարդիկ, որոնք ողջ կյանքում աշխատել են, պետք է 
հնարավորություն ունենան իրենց բարեկեցությունը պահպանելու նույն 
մակարդակի վրա` սոցիալապես պաշտպանված լինելով կենսաթոշակի անցնելուց 
հետո: Այս պահանջներին մեծապես նպաստելու են կենսաթոշակային 
ապահովագրության համակարգի արդի բարեփոխումները11, որոնք ենթադրում են 
պարտադիր և կամավոր կուտակային կենսաթոշակների համակարգի ներդրումը: 
Դրա նպատակն է ՀՀ-ում աշխատանքային գործունեության ընթացքում 
կենսաթոշակային վճարումներ կատարած անձանց համար համապատասխան 
տարիքում, պետական կենսաթոշակից բացի, լրացուցիչ կենսաթոշակային եկա-
մուտներ ստանալու հնարավորություն ստեղծել` անմիջական կապ ապահովելով 
կատարած վճարումների և ստացվող կենսաթոշակի չափի միջև: Մյուս կողմից, 
կենսաթոշակային վճարումներ կատարող անձինք հնարավորություն կունենան 
ազդելու կուտակային կենսաթոշակի չափի վրա` ընտրելով իրենց կուտակային 
միջոցները տնօրինող անձին և այդ միջոցների կառավարման քաղաքականությունը՝ 
օրենքով սահմանված կարգով: Պարտադիր կուտակային բաղադրիչին պարտադիր 
մասնակցելու են 1974 թ. հունվարի 1-ից հետո ծնված վարձու աշխատողները, 
անհատ ձեռնարկատերերը և նոտարները12: Սակայն մինչ նշված սերնդի 
կենսաթոշակավորումը, տարեց մարդիկ շարունակելու են բարեկեցության 
մակարդակի անկման ռիսկի հետ բախվել: 

Ինչպես նշեցինք, առողջապահական ծառայությունների անմատչելիությունը 
միջին դասից բացառվելու կարևորագույն ռիսկային գործոններից է: Միջին դասի 
ընտանիքի եկամուտների առումով առողջապահական ծառայությունների դիմաց 
կատարվող կանխիկ միանվագ ծախսերը շատ ծանր բեռ են ընտանիքի բյուջեի 
համար: Միջին դասի ընտանիքները ընտանիքի անդամներից որևէ մեկի 
հիվանդության և բժշկական միջամտության անհրաժեշտության դեպքում հաճախ 
ստիպված են լինում վաճառել ունեցվածքը, պարտքեր վերցնել և վարկեր 
ձևակերպել, ինչը բացասաբար է անդրադառնում իրենց բարեկեցության 
մակարդակի վրա, երբեմն էլ անդառնալի ձևով: Այս պարագայում միջին դասի 
ձևավորման, պահպանման և զարգացման գործում կարևորվում է բժշկական 
ծառայությունների մատչելիության և առողջապահական համակարգի լուրջ բարե-
փոխման անհրաժեշտությունը։ Բարեփոխման հնարավորություններից մեկը 
ապահովագրական բժշկության համակարգի ներդրումն է:  

Վերոհիշյալ միջոցառումները հրատապ իրագործման կարիք ունեն միջին դասի 
հիմնախնդիրները լուծելու համար, այնինչ ան-հրաժեշտ է մտածել նաև 
                                                 

11Հայաստանի Հանրապետության օրենքը կուտակային կենսաթոշակների մասին 
(http://www.parliament.am/legislation.php?sel=show&ID=4055&lang=arm, 05.07.2012, 20:02) 

12 http://www.mss.am/home/index.php?code_id=482&menu_id=479 

երկարաժամկետ ծրագրերի մասին: Նշված առաջնահերթ միջոցառումներից բացի, 
անհրաժեշտ է ներդրումներ կատարել էկոլոգիապես մաքուր միջավայր ստեղծելու և 
պահպանելու, մասնավորապես էկոլոգիապես մաքուր էներգիա արտադրելու բնա-
գավառում ներդրումներ կատարելու ուղղությամբ:  

Էկոլոգիական միջոցառումներով միջին դասի պաշտպանության և զարգացման 
կապը համապատասխանում է ժամանակակից միտումներին և ապահովում է 
երկարատև և շարունակական արդյունք, որը հետագա զարգացումների 
հնարավորություն կտա: 

Վերոհիշյալ գործիքների և միջոցառումների համալիր մշակումն ու 
իրականացումը միջին դասի ընտանիքների համար  անվտանգ ապագա ունենալու 
հարցում հիմնավոր հեռանկար է, ընդ որում, առաքելությունը տարածվում է ոչ 
միայն միջին դասի ընտանիքների, այլև միջին դաս բարձրանալու ձգտում ունեցող 
ընտանիքների վրա: Նշված բոլոր միջոցառումները կանդրադառնան միջին դասի 
կենսամակարդակի աճի վրա, իսկ առաջարկություններն ուղղված են միջին դասի 
առջև ծառացած տնտեսական մարտահրավերների ազդեցության չեզոքացմանը: 
Նկատի ունենալով տնտեսական աճի անխուսափելի նպատակադրումը` ՀՀ 
կառավարությունը չի կարող անմասն մնալ միջին դասի ձևավորմանը և 
պաշտպանությանն առնչվող միջոցառումների իրագործմանը: 

Резюме 

 

После распада Советского Союза социальная структура Армении трансформировалась. 
В связи с радикальным изменением социальной структуры сформировался средний класс, 

составляющий 61,4% общества, причем сформировался спонтанно, без государственного 
вмешательства и контроля. Средний класс Армении обладает всеми классическими 
характеристиками – образование, занятость, система ценностей, образ жизни, 
проправительственная позиция, однако его участие в культурной жизни общества ограничено. 
Представители среднего класса с недоверием относятся к функционированию социальных 
институтов и ориентированы на эмиграцию из страны. Национальная идентичность и патри-
отизм не являются отличительной характеристикой среднего класса, что может поставить под 
угрозу перспективы устойчивого развития нашего общества. 

Подобная динамика социальной структуры требует государственного управления 
стратификационными процессами. Последнее должно быть направлено на создание 
стабильного общества, существенный удельный вес в котором будет иметь средний класс. С 
этой целью представлены рекомендации по развитию технологий формирования, 
стабилизации и развития среднего класса, нацеленные на повышение уровня жизни среднего 
класса. 


